
Zajednički kolegij oba doma Parlamentarne skupštine Bosne i Hercegovine, na 17. 

sjednici održanoj 22. 1. 2013.godine, donio je 

 

 

 

UPUTSTVO 

O PRISUSTVU PREDSTAVNIKA  

NEVLADINIH ORGANIZACIJA I DRUGIH SUBJEKATA 

SJEDNICAMA PREDSTAVNIČKOG DOMA i DOMA NARODA 

PARLAMENTARNE SKUPŠTINE BOSNE I HERCEGOVINE 

 

 

Član 1. 

(Predmet) 

 

Uputstvom o prisustvu predstavnika nevladinih organizacija i drugih subjekata 

sjednicama Predstavničkog doma i Doma naroda Parlamentarne skupštine Bosne i 

Hercegovine (u daljnjem tekstu: Uputstvo) uređuje se način prisustva predstavnika 

nevladinih organizacija, fondacija i udruženja građana (u daljnjem tekstu: organizacije), u 

svojstvu posmatrača na sjednicama Predstavničkog doma i Doma naroda Parlamentarne 

skupštine Bosne i Hercegovine. 

 

Član 2. 

(Javnost i prisustvo sjednici doma) 

 

(1) Sjednica doma je javna, osim u slučaju razmatranja materijala označenih kao 

državna, vojna, službena ili poslovna tajna, kako je to određeno zakonom ili drugim 

propisima donesenim na osnovu zakona. 

 

(2) Predstavnici organizacija registriranih u skladu sa zakonom mogu prisustvovati 

sjednici doma uz prethodnu saglasnost koju daje kolegij doma. 

 

(3) Sjednici doma mogu prisustvovati i predstavnici drugih organizacija i grupa građana, 

uz saglasnost kolegija doma, ako se na sjednici razmatraju pitanja direktno vezana za 

navedene kategorije.  

 

(4) Predstavnici organizacija iz st. (2) i (3) ovog člana mogu pratiti tok sjednice doma u 

posebno rezerviranom prostoru za njih, u Bijeloj i Plavoj sali Parlamentarne skupštine 

Bosne i Hercegovine. 

 

Član 3. 

(Zahtjev za prisustvo sjednicama domova) 

 

(1) Predstavnik organizacije iz člana 2. st.(2) i (3) zahtjev za praćenje sjednice upućuje 

kolegiju doma najkasnije tri dana prije održavanja sjednice koju namjerava pratiti.  

  

(2) Na osnovu podnesenog pisanog zahtjeva, dozvolu za prisustvo sjednici doma 

predstavnicima organizacija daje kolegij doma, cijeneći zainteresiranost predstavnika 



 
 

organizacije kao i prostorne i vremenske kapacitete Parlamentarne skupštine Bosne i 

Hercegovine. 

 

(3) Kolegij doma izdaje odobrenje za prisustvo sjednicama doma i to najviše za tri 

predstavnika organizacije. 

 

(4) Stručna služba doma izrađuje spisak imena predstavnika organizacija prema 

redoslijedu prijavljivanja i dostavlja ga Odjelu za protokol. 

 

(5) Odjel za protokol zadužen je za raspoređivanje predstavnika organizacija na 

predviđeno mjesto i vodi računa o popunjenosti raspoloživih kapaciteta. 

 

Član 4. 

(Zahtjev) 

 

(1) Zahtjev se podnosi u pisanoj formi, te sadrži: 

a) fotokopiju izvoda iz registra organizacija ne stariju od šest mjeseci; 

b) naziv tačke dnevnog reda čije se razmatranje želi pratiti na sjednici; 

c) kontakt-podatke predstavnika organizacije. 

 

(2) Neblagovremeni i nepotpuni zahtjev neće se razmatrati. 

 

Član 5. 

(Održavanje reda na sjednici Doma) 

 

(1) Spisak imena predstavnika organizacija iz člana 2. stav (3), kojima je odobreno 

prisustvo sjednici doma, stručna služba doma dostavlja sekretaru doma. 

  

(2) Predstavnici organizacija ne smiju remetiti red i tok sjednice doma.  

 

(3) Predsjedavajući doma može, u smislu odredbi člana 73. Poslovnika Predstavničkog 

doma i člana 67. Poslovnika Doma naroda, nakon konsultacija sa svojim zamjenicima, 

odlučiti da udalji iz sale bilo kojeg predstavnika organizacije ako ne poštuje red. 

 

(4) Odobravanjem prisustva sjednicama doma Parlamentarna skupština Bosne i 

Hercegovine ne preuzima nikakvu finansijsku obavezu prema organizacijama kojima se 

daje odobrenje.  

 

Član 6. 

(Obraćanje na sjednici doma) 

 

(1) Prisustvo sjednicama doma predstavnicima organizacija ne znači i pravo obraćanja 

na sjednici doma, osim u slučajevima kada predstavnik organizacije zatraži i dobije 

odobrenje od doma, ali ne duže od pet minuta. 

  

(2) Zahtjev za obraćanje domu o određenoj tački dnevnog reda podnosi se u pisanoj 

formi 24 sata prije početka sjednice.  

 

(3) Kolegij doma odlučuje o zahtjevu iz stava (2) ovog člana. 



 
 

 

Član 7. 

(Stupanje na snagu) 

 

Uputstvo stupa na snagu danom donošenja, a objavljuje se na oglasnoj ploči i veb-

stranici Parlamentarne skupštine Bosne i Hercegovine. 

 

 

 

 

     PREDSJEDAVAJUĆI      PREDSJEDAVAJUĆI 

PREDSTAVNIČKOG DOMA                    DOMA NARODA 

 

      dr. Božo Ljubić                                                                                Sulejman Tihić 

 

 

 

 

 

 

 


